
Кöрт Айка 
 

Важöн тайо вöлі, зэв важöн. Коми муын ыджыдаліс язычество. Йöзыс юрбитісны 

мыйсюрöлы: пуяслы и юяслы, шонділы и тöлысьлы. Христианскöй вера тöдісны 

йöзыслöн кыв-кыв вылысь. Найö вöліны дзик на мывкыдтöмöсь, кор Устюг карысь 

Коми муö мöдöдчис нуöдны сьöкыдысь-сьöкыд проповедь том морт, вичкоын 

служитысьлöн пи Стефан. Коркö-некоркö тöдса Пермскöй епископöн лоысь Стефан, 

кодöс роч православнöй вичко босьтіс святöйяс лыдö, торъяліс аслас рамлунöн да 

православнöй вера сьöлöмсянь радейтöмöн. Дыр лöсьöдчис сійö вöвлытöм ыджыд 

подвиг кежлö, лыддис вичко книгаяс, медся коланаяссö вуджöдіс; славянскöй кыв 

вылысь коми вылö, а сэсся петіс Устюгысь туйö. 

Сійö кадас, витсёысь унджык во сайын, Коми мутö шулісны Перымöн, а комиясöс - 

перымсаöн, роч ногöн кö - пермянаöн. Олісны найö Эжва да Сыктыв юяс пöлöн. 

Устюгладорсянь Эжва вылын медводдза грездыс вöлі Пырас, öнія нимыс сылöн 

Котлас. Сэсянь и заводитчис вежа Стефанлöн проповедьыс. Устюгса том мортлö 

мудзлытöм уджыс, сылöн бур кывйыс ёна паськаліс комияс пöвстын. Сьöлöмсянь ен 

кыв паськöдöмыс ышöдіс коми сиктъясса олысьясöс пыртчыны ен вераö, но вöліны, 

дерт, и паныд мунысьяс. Эз дзик пырысь-пыр комияс гöгöрвоны выль вералысь 

мездлунсö. Вöліны вель уна сэтшбм йöз, кодъяс и кывзыны эз кöсйыны вера вежöм 

йылысь сёрнияс. Торйöн нин паныд мунісны тунъяс да кöлдунъяс, кодъяс служитісны 

языческöй юрбитанінъясын, сідз шусяна кумирняясын. Лöж енъяслы служитысьясыс 

кыпöдісны йöзсö Стефанлы паныд, ышöдісны вины сійöс, но некод эз лысьт кыпöдны 

кисö Мöскуасянь воöм том морт вылö, коді висьтавліс сöмын буртор йылысь да ас 

йöзöс радейтöм йылысь. Ставыс помасьліс сöмын грöзитчöмöн. Кöлдунъяс гусьöн 

чуксалісны йöзсö вины рочысь воöм повтöм том мортсö. 

Уна языческöй лов пöртіс Стефан христианскöй вераö. Но сійö эз на вермы волыны 

Эжва ю вылö. А кадыс коли: колö вöлі тöждысьны ен вера водзö паськöдöм йылысь. И 

сьöлöмсянь зільысь проповедник шуис мöдöдчыны Эжва йылö. Некутшöм неминуча эз 

вермы кутны сійöс. 

Вежа Стефанлöн тайö зіьöмыс лои тöдса сылöн велöдчысьяслы - сэтшöм жö коми- 

яслы. Öткымынъяс пыр жöлоктісны сы ордö, мед öлöдны сійöс туйö петöмысь. 

- Велöдысь, - синва сорöн шуалісны найö, - эн мун тайö местасьыс. Емдінын олысья- 

сыс рам йöз. Емдінын позьö овны. А сэні йöзыс лёкöсь. Найö виасны тэнö. 

- Ог пов ме йöзыслöн лöглунысь, - лöня вочавидзис Стефан, - ен видзас менö. Эн 

öмöй ті аддзылöй, кыдзи видзис сійö менö быд лёкысь? А öні öмöй повзя ме, кор 

Господь отсалö меным? Ог, ог вермы ме тані овны, кытчöдз ог аддзы Перымса йöзöс 

Господь крест дорысь... 

- Тэнö корсьö вины лöг кутысь Пама, кöді олö Княжпогостын. Сійö ветлöдлö Эжва 

йылын, ышöдö-кыпöдö йöзсö тэныд паныд. Тэнö кыйöдасны да виасны кöнкö... 

- Меным дзебасыс и выныс - ен! - вочавидзис Стефан. - Ог пов нинöмысь сы вевт- 

тьöд улын! 

Дзик весьшöрö öлöдісны ассьыныс велöдысьсö велöдчысьясыс: сійö нинöм вылö эз 

сетчы. Медбöрын Эжва йывса комияс пöвстысь петöм öти велöдчысь шуис Стефанлы: 

- Велöдысь! Кывлін-ö тэ рбзбойник йылысь, коді олö Эжва йылын? Сійö лёк колдун 

да багатыр. Сыысь полöны Эжва йывса став йöзыс. Ни öти морт оз лысьт сылы паныд 

мунны. Весиг ачыс Пама, и сійö полö. Оз-ö лёк ло тэныд сыкöд аддзысьлöмыс? 

- Ме ог пов некутшöм лёкысь, отсалас кö бур милöстя ен! - чорыда шуис Стефан да 

пернапасаліс асьсö. - Господьлöн крестыс - венны позьтöм вын став кöлдунъяслы да 

тшыкöдчысьяслы паныд. Но ме омöля тöда сэтчöс рöзбойник йывсьыс. Тöдан кö, вись- 

тав сы йылысь. Но висьтав веськыда, сöмын збыльсö. Тöдан öд: лöж висьталöмыд - 

ыджыд грек. 

- Ме некор эг пöръясьлы тэкöд сёрнитігг, велöдысь. И öні сідз жö кута висьтавны 

- сöмын збыльсö, - шуис велöдчысь да заводимо висьтавны рбзбойник йылысь. 

- «Кöлдуныс тайö воис важöн. Некод оз тöд, кысянь сійö локтіс Эжва вылö. Но 

пöрысь йöз висьталöны, сійö пö Новгородскöй областьысь. Первойсö сійö оз вöлöм куж 

сёрнитны комиöн, но сэсся вочасöн велалöма, и öні миянлысь кывнымöс оз 

омöльджыка тöд ас йöз дорысь. Мыйкö дыра кад оліс сійö лöня, кыйис зверь-пöткаöс, 

но друг пиньö воис сійö сиктса йöзыскöд, кöні ме олі, и сотас дзик став керкаяссö. Вот 

сэки и заводитчис сылöн рöзбойничайтöмыс. Сійö лöсьöдіс аслыс кутшöмк кöрт 

паськöм, юрас пуктіс кöрт шапка и нюжöдіс Эжва вомöн кöрт чеп, кодöс ачыс и дорис. 

Миян некод оз куж дорны кöртсö, сöмын сійö кужö. Сійö ачыс вöчö кöртсö кутшöмкö 

чорыд муысь, дорö да чукльöдлö сійöс, и вöчö дзик быдтор, мый сöмын кöсъяс. 

Керкаыс сылöн кöрт и кöрт вевта, пыжыс кöрт жö, ньöввужыс и ньöвйыс кöрт, и ставыс 

сылöн кöртысь. 

- Та вöсна Эжва йывса йöзыс и нимтісны сійöс Корт Айкаöн. Сійö збыльысь кöрт 

айка, сылысь öд кöртыс кывзысьö. И заводитіс сійö грабитны Эжва пöлöн мунысьясöс 

и локтысьясöс, некодлы туй оз сет. А кöрт чепыс Эжвасö öти берегсянь мöд берегöдз 

потшис: некыдз муны он вермы. А Эжва бердса олысьясыс медсясö ю кузя ветлöны, 

берегтіыс туйясыс öд абу. Коді мунö пыжöн - сійö веськалö Кöрт Айка киö, а сійö 

быдöнöс куштö- грабитö да либö вöля вылö лэдзö, либö ваö вöйтö. Некодöс оз жалит. 

Мукöддырйиыс и Мöскуаса йöзöс ваö вöйтліс. Сöмын мöскуасаястö гежöда виалö: оз 

лысьт, буракö, Мöскуаса государтö дöзмöдны. Полö православнöй войскаысь. А сійö 

öд оз сöмын Эжва кузя рöзбойничайт, тшöтш и миян коми сиктъяст! кытшлалö. 

Быдлаын йöзсö виалö, а скöтöс аслыс нуö. Шуöны, быд лун пö быдса öш еёйö. Тушаыс 

сылöн муртыштны позьтöм: мышкыс сыв пасьта, юрыс сур пуан пöрт ыджда; выныс - 

сё мортöс венны вермас. 

   Тшыкöдчöмыс сылöн медся лёк: сылöн кыв-ворысь шонді и тöлысь кусöны; луныс 

войö пöрö, а войыс - лун югыдö; Эжва ю ви- зувтö вывланьö; муыс косьмö. Шуас кыв – 

и сэтшöм зэр заводитчас: став керкаяссö нуас Эжваö. Уна лёк лоö пыкны йöзыслы. И 

некутшöм öлöдöм-чирыштöм сылы абу. Некод оз лысьт сылы паныд сувтны. Öтчыд 

Пама-тун мöвпыптіс серам вылö лэптыны Кöрт Айкаöс да сійö ачыс Памаöс теш вылö 

лэптіс. Пама Эжваті пыжöн кывтіс: Княжпогостсянь ю йылö кайліс да бöр вöлöм гор-

тас локтö, и веськалöма кöрт чеп вылö. А найö, Пама да Кöрт Айка, другасисны öта 

мöдыскöд. Аддзис Кöрт Айка Памаöс да горöдіс: “Чеп, вöйтчы ва пыдöсö!”. Чепыс ва 

веркöсö вöлі нюжöдöма, и пыр жö вöйтчис ва пыдöсö!». Пама муніс пыжнас чеп сайö, и 

сійö бöр кыптіс ва веркöсö. Видзöдліс Пама Кöрт Айка вылö и аддзис: сійö чужва пуö 

да корт гырничьясысь кöрт ушатъясö кисьталö. Скöрмис Пама Кöрт Айка вылö, мыйла 

сійö копыртчылöмöн эз чолöмав. Сійö нин чеп саяс вуджис и оз пов, мый Кöрт Айка 

туйсö оз сет. И горöдіс Пама гора гöлöсöн: «Чужва, дугды виявны!» И Кöрт Айкалöн 

чужваыс дугдіс виявны дай пуны тшöтш дугдіс. Видзöдліс Кöрт Айка Пама вылö да 

горöдіс «Чужва кö дугдас виявны, сідзкö и пыж сувтас! Некод- нанымлы öбида оз ло!».  

И пыжыс Пама-тунлöн сувтіс ю шöрас, и некыдз сійöс Пама вöрзьöдны эз вермы. Кöрт 

Айка пукалö берегын да сералö. И сідз пукаліс Пама аслас пыжын сэтчöдз, кытчöдз эз 

дöзмы. Кöсйис сійö дöзмöдны Кöрт Айкаöс, да асьсö сійöс дöзмöдісны. И горöдіс сэки 

Пама береглань: «Чужва, вияв!» - «Чужва кö вияв, сідзкö и пыж кывт!» – вочавидзис 

Кöрт Айка. И чужва заводитіс виявны гырничьясысь, и пыж заводитіс кывтны юті.  

   Со кутшöм сійö колдун, - помаліс ассьыс висьтсö велöдчысь. - Некод сійöс венны оз 

вермы. Эн мун, велöдысь, Эжва йылö. Виас тэнö Кöрт Айка, оз жалит. А сэн жö и Пама 

ветлöдлö. Сійö ышöдас Кöрт Айкаöс вины тэнö. А тэ он вермы чепсö орöдны, пыжöн 

кö мöдöдчан. Кöрт Айкаыд ыджыд злыдни да кöлдун... Эн мун сэтчö, велöдысь. Ов 

тані. Колö жööбд и шойччыштны тэныд...» 

-  Весьшöрö тэ öлöдан менö, пиöй, - шуис Стефан. - Абу ме сöглас тэнад сёрнияскöд. 

Шойччыныыд ме век вевъяла, а öні кадыс оз лэдз думайтны шойччöм йылысь. 

Йöзыслöн кöдзаясыс паськыдöсь, а вундысьясыс абу. Кыдз нö ме эновта сійöс, мый 

тшöктіс вöчны меным миян ен - Господь? Кöрт Айкасьыд ме ог пов; сылöн 

кöлдуйтöмыс оз повзьöд сійöс, коді эскö енлы. Лöсьöдöй ставсö, мый колö туйын, аски 

жö мöдöдча Эжва йылö. Эн полöй, энö усьöй шогö, абу мутияс вынкöд шуöма 

вермасьны Господьлöн ставсö ловзьöдысь крестлы. 

Копыртісны велöдчысьяс юръяссб. Эз вермыны найö öлöдны Стефанöс. Эз сэтшöм 

вöв том проповедник, мед öвсьыны аслас кöсйöмъясысь-мöвпъясысь, найö кö 

вочавидзисны ыджыдысь-ыджыд моглы, проповедьлы. Сідзи и тöдісны велöдчысьяс – 

велöдысьыс оз сетчы налöн корöм вылö, мый кöть найö эз висьтавны. И заводийсны 

лöсьöдчыны найö, сöмын гусьöник сёрнитісны öта мöдыскöд сы йылысь, «кутшöм 

ыджыд неминуча виччысьö сійö местаясас, кöні олö быд лёксö вöчысь Кöрт Айка, коді 

аслас кöлдуйтöм серти öткодь медыджыд тун да колдун Памакöд». 

Полöмысла сырмиг-дрöжжитігтыр колльöдісны велöдчысьяс ассьыныс велöдысьсö, но 

сійö эз вошты юр садьсö, ньöти эз пов Кöрт Айкаысь. Весиг мöдарö на, кöсйис кыдз 

позьö регыдджык аддзыны лёк злыденьсö, пасьвартны сійöс ен нимöн, та вöсна и ачыс 

уджаліс, отсасис сынысьяслы. 

Ньöжйö катіс визув Эжваті ыджыд пыжыс. Сынысьяс уджалісны мый вынсьыс. Уна 

сьöкыдлун ковмис венны зэв визув, уна кöджъяса ю кузя катысьяслы. Уна визлач да 

вабергач паныдасьлісны пыжöн катысьяслы. Но вежа Стефанöс колльöдысьясыс вöліны 

сэні олысь йöз: найö бура тöдісны Эжвасö и веськöдлісны пыжсö буретш сійö визув 

нырланьыс, кыті сійö вермис мытшасьтöг, лöня мунны водзö. 

Мунны вермытöм тшем сук вöр петіс Эжва берегъяс дорö öтарас и мöдарас. Вылö 

сынöдас кыпöдісны ассьыныс шувгысь йывъяссö кыз пожöмъяс да козъяс, пашкыр юра 

сус пуяс да ниаяс, и ылöдз-ылöдз, пом ни дор, паськöдчис войвывса вöр, кöні лыд ни 

тшöт олісны быд сикас зверь-пöткаыс. Уна сэн вöлі ошъясыс, кöръясыс, йöраясыс, 

ручьясыс, туланъясыс, низьясыс, уръясыс да мукöд зверыс. 

   Найöс кыйöм помысь и олісны медсясö комияс. Пöткаясысь вöліны: таръяс и сьöлаяс, 

а ва вылын - юсьяс, дзöдзöгъяс, уткаяс. Зверь куясöн комияс мынтылісны дань либö 

ясак Мöскуалы да Новгородлы, вежлісны нянь да кöрт вылö, а яйсö сёйлісны. Юясысь 

кыйлісны чери да вадорса пöтка, и тшöкыда сёйисны ульöн, эз косьтывны и весиг эз 

пуны. 

Эз кокни вöв вежа Стефанлы да сійöс колльöдысьяслы туйыс, но найö сувтлытöг 

мунісны водзö, кытчöдз на водзын эз шылькнитчы паськыд ва: тайö Сыктыв öтлаасис 

Эжвакöд. Дзик Сыктыв ю вомас - ыджыд сикт. Вежа Стефан шуис пыравны сэтчö. 

Эскöмпырысь кöсйис сійö петны берегö, но виччысьтöг некымын дас морт 

уськöдчисны сылы паныд - шенасисны черъясöн да шыясöн. 

- Мыйла локтін миянö? Оз ков! Оз ков! - горзісны найö. - Ми тöдам: тайö мöскуаса 

Стефан... Ог сибöдöй сійöс! Ог кöсйöй вежны ассьыным вера! Миянöс Кöрт Айка виас 

таысь, да и Пама-тун оз простит! Мунöй, вешйöй миян дорысь! Оз ков! Оз ков! 

- Коньöръяс, син пöртмöн ёрöм йöз, - шуис Стефан да бöр пуксис пыжас. - Оз тöдны, 

мый вöчöны. Оз тöдны, а сувтöны Христослы паныд. Воас кад - и тані дзирдыштас 

енмöн сетöм бур олöм, кыптас кар и сэні вичкояс, но йöзыс лоöны грекаöсь да 

вежавидзтöмöсь. Босьтöй пелыс-öпаснöйястö да мöдöдчам водзлань, - шуис Стефан 

аслас велöдчысьяслы. - Тайö йöзыслы кадыс эз на во. 

Пыж мöдöдчис водзö; Сыктыв коли веськыдвылö. Кывйö сетчытöм сикт коли бöрö, сы 

местаын бöрынджык лои Сыктывкар. Стефан сувтіс мод сикт дорö, коді вöлі Эжва 

веськыд берегын. Сэні олысьясыс бур ногöн, лöсялана сёрнитісны локтысьяскöд. 

Тані жö сійö тöдмаліс: Кöрт Айкалöн оланіныс абу ылын. Сиктса олысьяс гöгöрвоисны 

- на дінö локтіс мöскуаса Стефан, но найö сёрнитісны рама, лöня. Висьталісны сылы: 

- Кöрт Айка от лöньджык лои. Оз рöзöрит миянöс дай матігöгöрын олысьясöс. 

Сьöлöмыс, буракö, кьлö аслыс лоны верман шогсö. А водзджыксö быд лун сысянь лёкöс 

виччысим; дугдывтöг грабитö да лёкалö. А повзис сійö тэысь, мöскуаса Стефан. Кывсис: 

тэ кöсъян сылы паныд локны, - и пыр жö рамджык лои. А миянлы тадз шуис: «Локтас кö 

мöскуаса Стефан, - виöй сійöс. Ме тіянкöд ладöн овны кута. А он кö вöчöй ме ног, ме 

ставнытö Эжваö вöйта». Ми ог кöсйöй тэныд лёк вöчны... Ог лысьтöй вöрзьöдны тэнö. 

Тэ ыджыд морт, тэысь кö весиг ачыс Кöрт Айка повзис!.. 

Сиктса олысьяслöн рамлун вылö видзöдтöг, найö эз кöсйыны кывзыны Стефанлысь 

проповедьяссö да тшöктісны мунны сиктсьыс. Стефан мöдöдчис водзö. 

Кöрт Айкакöд паныдасьöмысь ёна полісны Стефанлöн велöдчысьясыс, а сійö ачыс эз 

пов. Сійö некор эз майшасьлы, эз эскыв, мед лёк вынъяс вермасны венны Господь 

нимöн вöчöм пернапас... И со Кöрт Айкалöн оланіныс матын нин. Гöгöр шуштöмджык 

лои. Веськыдвылас кыпаліс гöра, быдмис сэні тшем вöр. Шуйгавылас шыльквидзис 

пемыд нюр. Пыжыс муніс ньöжйöджык: сынысьяс эз нин мый вынсьыс уджавны, кыдзи 

вöлі войдöр. Найöс вочасöн шымыртіс полöм. Стефан кöть и надейтчис енсянь отсöг 

вылö, но сыкöд мунысьяслысь век жö сьöлöмъяссö чепöльтіс полöм: ставныс 

дзугыльöсь, чайтöны: налöн рам велöдысьыс оз вермы венны повзьöдчысь рöзбой- 

никлысь лёк вынсö... И друг сялькмуні ваыс дзик пыж бердын. 

Сынысьяс лэдзисны кисьыс пёлыс-öпаснöйяссö... Ставöн измисны повзьöмысла... Пыж 

дорын васьыс мыччысис зэв ыджыд ошлöн юрыс, вомсö лёкысь жергöдöма. Пиньясыс 

сылöн кöртысь, пельясыс да нырыс кöртысь жö, гöн пыддиыс черилöн моз кöрт сьöм. 

Ош лёкысь чушъяліс да герчкис пиньяснас. Кык лапа сатшкысисны пыж дорö, мед 

путкыльтны сійöс, но вежа Стефан чöвтіс пернапас да горöдіс: 

- Мед жö ловзяс ен да пасьмунöны сылöн вöрöгъясыс!.. Вош син водзысь, мути лов!.. 

И пырысь-пыр ставыс быри. Сöмын вабергач гартчис сійö местаас, кытчö петаліс кöрт 

ош. 

Тайö вöлі Кöрт Айкалöн медводдза кöлдуйтöм. 

Стефанöс нуöдысьяс садьтöг повзьöмысла корисны öвсьыны водзö мунöмысь, но 

Стефан такöдіс сынысьясöс, и пыж мöдöдчис водзö... 

Юыс гыаліс; вына тöв катлöдліс вöр пуяс. И друг пыж водзвылын кыптіс зэв ыджыд 

гы да кутны позьтöма муткырасис сынысьяс вылö, грöзитіс пасьвартны пыжсö да 

вöйтны йöзсö... 

Вежа Стефан бара зэв лöня чöвтіс пернапас - и шуштöм гыыс пасьмуні пыж дорö 

матыс- мытöдзыс на. Стефанлöн велöдчысьясыс быттьö кынмисны места вылас. 

- Велöдысь, бöр бергöдчам гортлань, - шуалісны найö повзьöмысла сырмиг. - Кöрт 

Айка виас миянöс. Ыджыд сылöн выныс. Кысь нин миянлы вермасьны сыкöд... 

- Вера воштысьяс! - горöдіс Стефан да дивитöмпырысь видзöдліс ропкысьяс вылö. - Он 

öмöй аддзöй, кыдзи ыджыд милöстя Господь отсалö миянлы? Кыдзи нинöм абуö пöрöны 

пеж тшыкодчöмъясыс? Ог, ог бергöдчы бöр. Ог вермы тайöс вöчны. Ме эска аслам Гос- 

подьлы, и менам эскöмöй оз пежав менö! Босьтöй пелыс-öпаснöйястö и мöдöдчам водзö, 

- шуис Стефан лöня, но чорыда. - Лача кутöй ен милöсть вылö. Енмыд оз эновт миянöс. 

Öпаснöйяс бара сынісны. Вежа Стефан видзöдліс водзлань и аддзис: сылы паныд лок- 

тöны зэв уна пыж и ставыс тыр öружиеа йöзöн. Кыліс лёк горшöн горзöм, лэбисны кöрт 

ньöвъяс... И друг ставыс разаліс, быттьö тшын, мыйöн сöмын рам проповедник чöвтіс 

пернапас. Быттьö нинöм эз и вöв. Бöр пуксис чöв-лöнь. 

- Кöлдуйтöмыс тайö мортыслöн зэв вына, но Господь пернапас водзын - нинöм оз 

сулав! - шуис Стефан да тшöктю ёнджыка сынны. Пыж мöдöдчис öдйöджык. Ю чукыль 

сайысь тыдовтчис кöрт чеп, кодöс нюжöдöма öти берегсянь мöдöдз. Берег дорын 

лайкъяліс: кöртысь вöчöм кузь, векни пыж. Пелыс-öпаснöйяссö кöртысь жö вöчöма. 

Крут берегын, ю вомöн чеп весьтас, сулаліс джуджыд кöрт керка. Керка дорас - 

ушатъяс, ведраяс, гырничьяс, воръяс, паличьяс - и ставсö тайöс бара жö дорöма кöртысь. 

Весиг керка гöгöрыс потшöссö вöчöма кöртысь. Сэні оліс Коми муын ыджыд колдун да 

рöзбойник Кöрт Айка. 

Вежа Стефанлöн отсасьысьясыс шöйöвоштöдз повзьöмпырысь видзöдлісны öта-мöд 

вылас, но Стефан тшöктіс сувтны берег дорö кöлдун пыжкöд орччöн. 

- О, Господьöй, прöстит миянöс! - шöпкöдісны повзьöм вöсна садьсö воштöм сынысьяс 

да веськöдісны пыжсö береглань. 

   Ен отсöгöн пета лёк кöлдунлы паныд! - шуис рам проповедник да зумыд кокон 

тувччис берегö. 

Кöрт керкаысь кыліс пельтö чунöдан шум. Грымакыліг киссис öти стен и Стефан син 

водзö петкöдчис рöзбойник Кöрт Айка. Сійö вöлі зэв ыджыд тушаа, гöгрöс шар кодь 

ыджыд юра, кузь ки-кока морт. Став тушаыс кöрт пиын. Синъясыс мисьтöма 

дзирдзалісны, юр весьтас шенасис черöн. 

- Видзчысь, мöскуаса Стефан! – лёкысь горöдіс кöлдун берегö кайысь проповедник 

вылö. - Тэ бырöдін менсьым кöлдуйтöмöс, но менö ачымöс он вермы венны! Менам эм 

киясын вын да öружье! Он кö кöсйы кувны, мун бöр; ме тэнад смеллун ради прöстита 

тэнö. Онкö кывзысь - ыджыд шог лоö тэныд!.. 

- Ог пов ме тэнад грöзитчöмысь, - чорыда вочавидзис Стефан. Киас сылöн ыджыд 

крест, кодöн благöслöвитіс сійöс Коломнаса епископ Герасим проповедь лыддьöм вылö. 

- Со менам выныс да дорйысьыс! Эг сы могысь'мелок татчö, мед бор мунны тэнад 

оланін дорсянь. Медыджыд енмыс видзöдліс татчöс йöз вылö: сійö ыстö налы югыдлун 

да долыдлун. Ме, сылöн медбöръя раб, локті сы нимсянь… Раммы, сетчы и тэ, мутиöн 

синтöммöдöм морт! Висьтась, мездысь аслад мутиясысь, и Господь прöститас тэнö! 

Висьтась! Эз виччысь Кöрт Айка татшöм вежавидзöм смеллунсö раминик 

проповедниклысь. Лöгысла мисьтöм чужöма колдун уськöдчис Стефан выло лёкысь 

горзіггтыр: 

- Сідзкö и кув тэ, он кö кöсйы кывзыны менö! 

Сійö мый вынсьыс шеныштю чернас... Вежа Стефан чöвтіс пернапас сылань - и друг 

Кöрт Айка грымгысис муö, кутшöмкö вын пасьварті сійöс. 

Кор вежа Стефан копыртчис сы весьтö, Кöрт Айка эз нин вöв ловъя, сöмын вижоват 

быг петі вомсьыс. 

- Тöдтöмöсь тэнад туйясыд, Господьöй! - молитва кывъяс висьталіг чöвтіс пернапас 

Стефан. Сійö зумыша да лöня сулаліс аслас неважöнся вöрöг шой дорын. - Оліс, лёкаліс 

мортыс - и абу нин сійö! Быдöнлы сетöны водзöссö вöчöм сертиыс. Оз весь шуны: мый 

корсис, сійö и сюри! Мед лоö вежа тэнад нимыд, Господьöй, рöдысь рöдö став 

полысьяслы! 

Сэсся Стефан тшöктіс аслас йöзлы кодйыны гу, и Кöрт Айкаöс тыртісны сэтчö. Бур 

сьöлöма проповедник лыддис молитва, жалитыштіс: кулысьыслысь öд эз кокньöд ловсö 

грекъясысь. 

Коли неуна кад и Кöрт Айка олан места йылысь пасъяс эз лоны: кöрт чепсö, керкасö, 

пыжсö да мукöдтор вöлі бырöдöма. Эжва пöлöн дзирдаліс збыль православнöй вералöн 

югöр. Гöль Коми му нартитысь эз ло. Сöмын мойдкывйын коли Кöрт Айка йылысь 

казьтылöм. И öнöдз Эжва вылын петкöдлöны сійö местаяссö, кöні оліс да лёк вöчис 

повзьöдчысь рöзбойник. Сыктывкар гöгöрын и öні на эмöсь нимъяс, кодъяс йитчöмаöсь 

Кöрт Айка йылысь паметькöд. Сідз, шуам, эм Кöрткерöс сикт, Кöрт яг, Кöрт ты, Кöрт 

виям да с.в. Тайö местаяс гöгöрын и олі вежа Стефан кадö вынйöра кöлдун да рöзбойник 

Кöрт Айка. 

Комиöдіс Г.И. Торлопов. 

М.Н. Лебедевлысь (1877-1951) «Кöрт Айка» мойдсö рочöн вöлі печатайтöма 1910 

воын. Лэдзис сійöс А.А. Цембер. 

Книгаыслöн тыр нимыс татшöм: М.Н. Лебедев. Корт Айка - Железный Свекор. Зы-

рянское предание. Издание А.А. Цембер. Усть-Сысольск. Типография-скоропечатная 

З.Д. Следникова и К0. 1910. 

Примечания:  

1. Емдін – вежа Стефан дырйи Эжва вылын комияслöн медшöр сикт. Сэні вöлі 

стрöитöма Коми муын медводдза вичко, сэні жö котыртчис перымса 

епископъяслöн кафедра, вежа Стефанöс епископö пуктöмсянь. Вежа Стефан 

пырджык оліс Емдінын. 

2. Княжпогост – Емваса вöвлöм князьяслöн столица. Важ висьтъяс серти, тун либö 

кöлдун Пама петöма сійö князьяслöн рöдысь. 

Источники: Звезда, 1997, 16 октября. 

